‘Dié is kerkwees, dís waar ek wil wees’
VIR baie mense in Bloemfontein bestaan die geskiedkundige Tweetoring-kerk (1848) nie meer nie. Sommiges dink dit is nog net die dop van die kerkgebou wat in die hartjie van die middestad agterbly het. Hulle dink die NG kerk Bloemfontein, met sy twee imposante torings, het gesluit – soos ander kerke wat hier padgegee het voor die armoede, die verval, die vuilheid, die dwelmsmouse, die straatkinders, die boemelaars, die bedelaars, die prostitute...

Deur die toedoen van die Vrystaatse Sinode van die NG Kerk leef die derde oudste NG kerk in die Vrystaat – die kerk van die ou Vrystaatse presidente en ’n eertydse bastion van die Afrikanerdom – steeds voluit. Dit is kerk waar nagmaal en eredienste gehou word én dit is kerk wat met sy Torings van Hoop-stigting ’n netwerk van omgee bou en wat uitreik na die mense van die middestad en nog wyer. 

Dit is net baie anders as in die dae van die ou presidente en die dae van die eerste drie Staatspresidente wat almal uit dié kerk begrawe is. Dit is anders as toeka se tyd toe groot kerkmanne soos di. Gilles van de Wall, Gustav Radloff en C.D. Murray hier predikant was. Dit is anders as in die dekade voor ’94 en enkele jare daarna toe dit nog kerk vir Afrikaanse Bloemfonteiners en boere was.

Ds. De la Harpe le Roux (42), die man wat in 2008 deur die sinode hier geplant is as herder en stigter-leier van Torings van Hoop, het so ietsie van Hendrik Biebouw in hom – daardie jong man wat 300 jaar gelede die uitdagende kreet uitgeroep het: ““Ek ben een Afrikaner.”

Le Roux – wie se pa, wyle ds. Thinus le Roux, 20 jaar lank leraar van die Engelse Andrew Murray-gemeente in die stad was en oudpresident C.R. Swart uit die einste Tweetoring-kerk begrawe het – se kreet is: “Ek is ’n African. Hier wil ek bly. Ek het ’n hart vir hierdie pragtige land met al sy gebrokenheid, stukkendheid en korrupsie.”

As van die ou staatsmanne, predikante en lidmate hul kerk nou kon gesien het, sou van hulle heel waarskynlik in hul grafte omgedraai het. Dit sou vir hulle...uhmm...aweregs gewees het. Selfs nou, in 2011, is daar Afrikaanse mense – wit mense – wat Le Roux skeef aankyk oor die werk wat hy en ’n klein span toegewyde helpers doen.

Wanneer hy Sondae en Woensdag-aande op die preekstoel of langs die nagmaaltafel staan, is die gemeente swart, wit, bruin, jonk, oud, vuil, skoon en meestal arm. Soms sit daar selfs ’n dronkie of twee. As dit reën, is die kerk voller. 

Die Afrikaanse erediens van ’n uur of wat het plek gemaak vir ’n korter Engelse diens. Die liturgie is eenvoudig en prakties, sodat almal kan verstaan. Die orrel het plek gemaak vir ’n musiekleier met CD’s. Op van Afrika-musiek tot Hillsong word daar ge-praise en ge-worship. 

In die bruin kerkbanke sit haweloses, straatkinders, boemelaars, arm mense van die woonstelle, studente, jong werkende mense, uitgewekenes van die Kongo en ander Franssprekende Afrikane. Daar is ook enkeles uit gegoede buurte wat hulle vereenselwig met wat hier gepredik en gedoen word. 

Dan is daar die getroue lidmate Danie (54) en Sonja Wepener (46) en hul gesin. Danie, suiwel- en skaapboer van Bergplaas buite die stad, en sy gesin is die enigste boere-gesin wat gebly het toe die kerk destyds sy nuwe rigting vir die nuwe tye ingeslaan het.

“Dis eenvoudig as jy regtig verstaan wat die Bybel sê en aan God gehoorsaam is. Dit sou dalk lekker of gemaklik gewees het om te skuif, maar ons word deur God geplaas met ’n plan. Ons kan hier help bemagtig, maar word ook bemagtig. Ek dink hier word kerk gehou soos Jesus kerk gehou het,” sê Danie oor sy en sy gesin se besluit.

Hier word egter nie kerk toe gegaan en huis toe gegaan nie. 

Elke dag, sewe dae van die week, is die kerk die hoofkantoor van Torings van Hoop en ’n veilige vesting vir die haweloses, die gebrokenes, die hongeres. Middag, soggens en saans word sop en die Woord in die Gedenksaal bedien. Daar word Bybelstudie en kuns en handwerk gedoen, straatkinders skop sokkerballe in die kerktuin, versorg die roosbeddings en maak die sypaadjies en gebied skoon.

Tussen dit alles deur is Le Roux nog die “spoorwegpredikant”. Hy doen arbeidsbediening en hou “diensies” by fabrieke en sake-ondernemings. Tussendeur is hy by Torings of bou hy die netwerk uit en vergader met banke, ondernemings en mense oor nuwe projekte. Drie keer ’n week lei hy groepe van die Veritas-Bybelskool. Tussendeur beraad hy mense in krisisse. Verder het hy sinodale pligte. Tussendeur help hy met die opleiding van teologiese studente aan Kovsies waar hy ook aan sy doktorsgraad werk oor die kerk in die middestede van Suid-Afrika ná 1994. Tussendeur doen hy kantoorwerk by die kerk. Verder staan hy predikante van onafhanklike kerke in die townships by. Tussendeur is hy betrokke by Hadassa, ’n uitreikaksie na die prostitute in die stad. Soms gaan hy saans saam met personeel en vrywilligers wanneer daar na mense op straat en in woonstelle uitgereik word. Tussendeur gesels hy met paartjies wat op trou staan. Verder is daar vergaderings. En dan is hy man en pa vir Corné, ’n verpleegkundige wat deeltyds by Torings help, Madelaine (14), Helouise (13) en De Villiers (5).

Wanneer hy die dag vir die lekker en vir ’n blaaskansie en ’n regte Afrika-ete saam met ’n vriend die middestad instap, groet die straatmense hom as Moruti. Die mense ken hom en gesels met hom. Dan eet hy by ’n sjebien of op Hoffman-plein.

“Die Taliban-eetplek het lekker kos. Op Hoffman-plein kry jy ’n lekker bak mieliepap, wors en vleis. Vir R10. Jy moet net vir ’n lepel vra. Ek’s mal oor die vibe in Afrika.

“Baie keer loop ek en bid vir die stad. Ek vra vir God se genade oor Bloemfontein en sy mense, oor die regeerders en owerheid, oor hulle wat worstel en wil opgee.”

Hier, in dieselfde middestad, het hy as kind gefliek, ge-ysskaats en saam met sy ma-hulle inkopies gedoen

“Ja, natuurlik pla die verval, ellende en vuil my. Maar ek doen moeite om bewustelik die mooi en die goeie raak te sien, die vibe van Afrika, die lewe en aan-die-gang-wees rondom my. Ek is opgewonde oor elke klein oorwinning. Ja, die dwelms en prostitusie is erg, maar ek kies die heeltyd om nie vir hulle wat ly, kwaad te word nie. Elkeen het sy eie hartseerstorie. Ek probeer mense sien soos Jesus hulle sou sien.

“Wat my wel met tye rasend maak, is die gebrek aan aksie van hulle wat veronderstel is om iets te doen. En dis nie net die owerhede nie, dis ook welvarende sakelui en gemaklike, opiniated swart en wit gelowiges wat eerder kritiseer, maar nie bereid is om van die kantlyn af op te staan en iets te doen nie. Wat eintlik al klaar opgegee het, voordat hulle begin het. Ek is kwaad vir die welvarendes wat agter die dwelmsmouse staan, wat die seksbedryf in hul lang slap duur karre aan die gang hou...”

Voor sy tyd hier was hy NG dominee in Durban en van die Fichardtkruin-kerk in Bloemfontein.

Sy lewe en sy werk is radikaal anders. Maar hy wil geen ander werk hê nie. Met sy teologiegrade het hy gedink hy weet iets. Hier leer hy van menswees, Christen-wees en wat kerk is.

“Hier het ek geleer dat kerkwees oor mense gaan – mense in al hul rype geskakeerdheid, kleure en geure vir wie die Here geweldig baie liefhet. Dat ons eintlik maar net nog baie ten dele weet. Dat die kerk in wese nie anders kan as om een te wees nie en dat baie duideliker, klinkklare samewerking oor denominasionele grense ’n absolute noodsaaklikheid is. Dat arm en ryk eintlik in vrede met mekaar kan saamleef, sonder dat die ryke heeltyd skuldig voel en sonder dat die arme heeltyd minderwaardig, blootgestel en bedelend hoef te voel. Kerkwees gaan nie oor allerhande wonderlike goed oor wat mens sou kon glo oor God en Kerk nie, maar oor die vraag ‘of jy Jesus volg’...”

Van die ou presidente en predikante en lidmate sou sekerlik baie ontsteld gewees het as hulle dit alles moes sien en hoor. “Wie sou kon voorsien hoe dinge sou ontwikkel in 2011? Maar die van hulle wat nou by die Here is, is seer sekerlik saam met ons bly.”

Daar is steeds wit mense wat nie wil verstaan wat hier gedoen word nie. “Hulle verkwalik ons en vir my oor wat ons doen. Hulle besef nie hoe rassisties hulle oorkom nie as hulle vra dat dit wat hulle wil skenk darem tog vir ‘ons mense’ – wittes – moet gaan... Dit maak my lam. Alle mense is ‘ons mense’.

“Sulke tye wil ek bedank as wit Afrikaner.

“Maar aan die ander kant is daar die oop hand en beursie van so baie gelowiges – individue, groepe en kerke – wat eenvoudig net iets positiefs wil doen.

“Daar gebeur sulke mooi goed in en rondom die stad waarvan ons hoor. Dit gee my weer baie moed vir dit waarmee ons besig is. Ons is maar ’n klein deeltjie van ’n groter beweging van God’s Gees.

“Ek weet dis wat die Here wil hê moet gebeur. Ek’s vas oortuig dat die Here my geroep en uitgestuur het om Torings van Hoop te plant. Ek sou graag wil glo Hy is saam met ons opgewonde oor wat gebeur, maar ook saam met ons hartseer oor dit waarin ons steeds faal en sukkel en nog nie regkry nie.

“Hierdie is kerkwees. Hierdie is my journey. Dit is waar ek wil wees. Ek wil oefen vir die hemel.

“Ek sê elke dag: Dankie Here, dat U my met hierdie werk vertrou.”

Vir oudpres. M.T. Steyn was dié kerk “’n skans”.

Vir die straatkind Jason (13) is dit nou ook.

Hy is elke dag hier. Dinge by die huis is nie lekker nie. “Ek bly maar op die straat. Hulle gee ons kos en gister het ons klere gekry. Gister het ons geteken en ingekleur en Bybel gelees.

“Dis ’n goeie plek hierdie, meneer. Ek sien nie my pa nie. Ek glo aan God. Want hy is onse Vader.”

- Volksblad

